Врз основа на член  163, а во врска со член 179 а од Законот за пензиското и инвалидското осигурување на Македонија (Сл. Весник на РМ бр.80/93, 3/94, 14/95, 71/96, 32/97, 24/00, 96/00, 5/01, 50/01, 85/03, 50/04, 4/05, 101/05, 70/06), Управниот одбор на Фондот на пензиското и инвалидското осигурување на Македонија, на седницата одржана на ден  30 март 2011 година донесе:

П Р А В И Л Н И К

за  условите и начинот за стекнување со право  за доделување на  станбен простор под закуп  во домовите за живеење на корисници на пензија со кои управува  Фондот на пензиското и инвалидското осигурување на Македонија

I. ОПШТИ ОДРЕДБИ

Член 1

Со овој Правилник се утврдуваат начинот, условите и  постапката за стекнување со право и доделување  станбен  простор под закуп кој се наоѓа во домовите за живеење на корисниците на пензија, со кои управува Фондот на пензиското и инвалидското осигурување на Македонија 

 (во понатамошниот текст–Фондот).

Член 2

Стан на користење под закуп, во домовите за живеење на корисниците на пензија, може да добие само корисник на пензија и корисник на пензија со неговиот сопружник, кои можат самостојно да се грижат за себе и  не им е потребна нега од трето лице.    (во понатамошниот текст–корисник на стан).

Член 3


За користење на стан под закуп, закупецот плаќа закупнина чија висина ја утврдува и менува Фондот согласно одлуката за определување на висина на закупнината што претставува составен дел на овој Правилник.

II. ОРГАНИ И ПОСТАПКА ЗА ИЗДАВАЊЕ СТАНБЕН ПРОСТОР ПОД ЗАКУП

Член 4


Постапката за стекнување со право за времено користење на стан под закуп во домовите за живеење на корисниците на пензија со кои управува Фондот, ја спроведува Комисија во сите Филијали на Фондот каде што има домови за живеење на корисници на пензија.


Комисијата е составена од Председател и два члена и нивни заменици, со мандат од  четири  години  што ја  именува Директорот на Фондот.


За Председател на комисијата се именува Раководителот на Филијалата по својата функција, еден член и негов заменик предлага Раководителот на Филијала, еден член и негов заменик го предлагаат асоцијациите на корисниците на пензија од Општината во која се најдува домот.


За седницата на Комисијата се води записник кој го потпишува председателот и членовите или нивните заменици.
Член 5

Комисијата полноважно работи и одлучува со мнозинство гласови. Седниците на Комисијата ги свикува и со нив раководи председателот на комисијата.

Член 6


Комисијата ги врши следните работи:

· објавува оглас за слободни станови,

· ги разгледува и бодува пристигнатите барања,

· утврдува фактичка состојба на лице место,

· утврдува ранг листа,

· донесува одлуки  и ги известува апликантите.
Огласот за издавање на станбен простор се истакнува еднаш годишно или во моментот кога нема баратели на ранг листата, на огласна табла во Филијалата на Фондот и во асоцијациите на корисници на пензија на територијата на Филијалата.

Член 7


Рокот за поднесување барање за стекнување со право за времено користење на стан под закуп во домовите за живеење на корисници на пензија изнесува 15 дена од денот на огласувањето.


Барања  може да се  поднесуваат и по истекот на овој рок  по потреба на барателот.


Барањето се поднесува до Комисијата, преку Филијалата на Фондот во Општината во која живее корисникот на пензија.

Член 8


Кон барањето се приложуваат следните документи:

· доказ дека е корисник на пензија  (чек од пензија),
· копија од лична карта, 

· извод од матична книга на родени и  венчани,
· доказ за имотна состојба на барателот и неговиот сопружник,

· доказ за имотната состојба пред да останат без имот,  и кога е оттуѓен имотот,
· основа по кој живеат на наведената адреса (договор за закуп), 

· семејна состојба (доколку живее кај член на семејството),

· потврда од матичен лекар за психофизичката здравствена состојба на барателот.

Комисијата има право да побара и други документи и докази, доколку и за кои смета дека се од битно значење за донесување на правилна и законита одлука.

Член 9


Комисијата во рок од 30 дена по заклучувањето на огласот, должна е да ги разгледа пристигнатите барања и да донесе Одлука по истите.

III. УСЛОВИ   И  КРИТЕРИУМИ   ЗА   СТЕКНУВАЊЕ   СО   ПРАВО   ЗА      СМЕСТУВАЊЕ ВО ПЕНЗИОНЕРСКИТЕ  ДОМОВИ

Член 10


Становите во домовите за живеење на корисниците на пензија со кои стопанисува Фондот се наменети за категорија на пензионери со ниски примања. 

Член 11


За стекнување со право за сместување во дом за живеење на корисниците на пензија, апликантите треба да ги исполнуваат следниве критериуми:

· да не поседува имот на свое  и на име на сопружникот најмалку 5 години до денот на поднесување на барањето,

· да не поседувал стан или куќа поголема од 100 м², без оглед кога е оттуѓена,

· да припаѓа во категоријата на пензионери од член 10 на овој Правилник
· да може самостојно да опстојува и да се грижи за одржување на станот.

Исполнувањето на горенаведените критериуми треба да е поткрепено со документација издадена од соодветни надлежни институции.

Член 12


Некомплетни и не навремено доставени барања нема да се разгледуваат, а апликантите ќе бидат писмено известени.


Корисникот на пензија кој не ги исполнува условите за стекнување со право за сместување во дом ќе биде писмено известен, по завршувањето на постапката.


Против одлуката на комисијата незадоволниот барател од одговорот во рок од 15 дена од приемот на известувањето може да поднесе приговор, преку првостепаната комисија до второстепената комисија именувана од Управниот одбор на  Фондот на ПИОМ  со мандат од четири години.


Второстепената комисија  донесува решение  по приговорот во  рок од 30 дена од приемот на приговорот. 


Решението  на  второстепената комисија е конечно.


Доколку подносителот на приговорот и со ова решение  е незадоволен може да покрене управен спор согласно Законот за општа управна постапка.

IV. НАЧИН И ПОСТАПКА ЗА ДОДЕЛУВАЊЕ НА СТАН ЗА ВРЕМЕНО КОРИСТЕЊЕ ПОД     ЗАКУП

Член 13


Од сите апликанти кои се стекнале со право за сместување во стан за живеење на корисници на пензија, комисијата подготвува ранг листа за редоследот (приоритетот) на доделување стан во домовите за живеење на корисниците на пензија.

Член 14


Ранг листата се составува врз основ на остварени бодови согласно следните критериуми:


- за висина на примања (пензија) до  ....................... 50  бодови,


- за услови на живеење (кирија, во колкав простор, број и возраст на членови      на семејство со кое живее) до ........
................................ 30 бодови,


- за време на чекање за  сместување до    ................ 20 бодови.


За добивање реална ранг листа, комисијата користи податоци од стручната служба на Фондот, а во врска со став 2 од овој член комисијата излегува на терен (на наведената адреса од потенцијалниот корисник на стан).


Ранг листата е достапна на увид на лицата кои се стекнале со право за сместување во дом за живеење на корисници на пензија.

Член 15


Начин  на бодирање:

· за висина на  пензија  до  10.000,оо ден. ...................................50 бодови

· за висина на  пензија  од  10.001,оо до  15.000,оо ден. ...... 30 бодови

· за висина на  пензија  од  15.001,оо  до  20.000,оо ден. .......20 бодови

· за висина на  пензија  повисока од        20.000,оо ден. .......10 бодови

· за време на чекање  апликантот добива по 5 бодови за секоја година на чекање

· условите на живеење се бодираат  во согласност на оценката на комисијата  која врши увид на лице место, при што се цени големината на просторот, бројот на членови во домаќинството, возраст на членовите на семејството. 

Член 16


Изготвената ранг листа од комисијата  се доставува до Одделението за стопанисување со имотот на Фондот и општествен стандард на корисниците на пензија кое понатаму врши вселување во слободните станови. 

Ранг листата  се ажурира  најмалку еднаш во годината од страна  на Одделението за стопанисување со имотот на Фондот  и општествен стандард на корисниците на пензија. 

Член 17


Доколку повеќе корисници на пензија имаат ист број на бодови, предност има оној кој прв поднел барање.


Еднаш стекнатото право за сместување во дом за живеење на корисниците на пензија е трајно, доколку не настанат промени во врска со критериумите од член 10 и 11 на овој Правилник.


Во врска со предходниот став комисијата врши проверки во статусот на пензионерите кои се стекнале со право за сместување а сеуште не се сместени во домовите, еднаш во годината.

Член 18


За седницата на Комисијата се води записник кој го потпишува председателот и членовите или нивните заменици.


Врз основ на конечна одлука за стекнување со право за користење на стан во дом за живеење на корисници на пензија и конечна Ранг листа, Фондот и закупецот склучуваат Договор за закуп.


Договорот за закуп на стан се склучува во писмена форма и истиот во име на Фондот го потпишува Директорот на Фондот или од него овластен работник.

Член 19


Договорот за закуп на стан во дом за живеење на корисници на пензија содржи податоци за:

· договорните страни,

· основ за склучување на договорот,

· домот за живеење на корисници на пензија во кој се наоѓа станот, спрат, број, површина на станот и износот на закупнината,

· датум на почеток на важноста на договорот,

· место и датум на  склучувањето на договорот,

· правата и обврските на закупецот за користење на заедничките простории и уреди во домот,

· обврските на закупецот за наменско користење на станот, тековното одржување,

· редовно плаќање на сметките за потрошена електрична енергија, топлинска енергија, вода како и одржувањето на хигиената во заедничките простории, лифтови и скалила.

· трошоците за нотарска заверка на договорот ги сноси закупецот.

· изјава (како прилог кон договорот) дека: Овој договор представува Извршна исправа и за непостапување по договорот може да се превземат извршни дејствија.
Член 20


При вселувањето односно примопредавање на станот се изготвува записник во кој се констатира состојбата во која станот се предава односно прима.


Записникот е составен дел на договорот.


Евентуално направена штета во станот како и предизвикана штета кај состанарите, ја надоместува корисникот на станот кој ја предизвикал.

Член 21


Фондот може да го раскине договорот со закупецот доколку:

· станот се користи спротивно на одредбите од договорот за закуп или на начин со кој станот, заедничките простории или уреди, по вина на закупецот се уништуваат,

· не дозволува во станот да се извршат работи што се неопходни за отстранување на дефектите во тој или друг стан, а тие неможе да се отклонат на друг начин,

· го издаде станот или дел од станот во подзакуп,

· го користи станот со лица кои не се наведени  во договорот,

· врши преправки и адаптации без добиена согласност од Фондот,

· го користи станот на начин со кој се попречува или оневозможува на другите корисници нормално и мирно користење,

· не ги плаќа редовно трошоците за користењето на станот, заедничките простори и уреди,

· не го користи станот подолго од 4 месеци во текот на годината, а отсуството не е заради лекување или нема одобрение од Фондот ,
· не доставува секоја година уверение за психофизичката здравствена состојба,

· не одржување на хигиената во станот, терасата и заедничките простории.

Закупецот, корисник на станот може да го раскине договорот кога сака, со писмено известување и доказ дека ги има подмирено сите обврски спрема Фондот и другите трошоци, заклучно со денот на примопредавање.

Трошоците за евентуално присилно извршување и исселување се на товар на закупецот.

Член 22

Откажување на договорот од причини наведени во член 21 следи по предходна опомена со даден рок, во кој рок закупецот не ги отстранил причините кои го предизвикале раскинувањето на договорот.

Откажување на договорот за закуп од причина наведена во член 21 од овој Правилникот  му се доставува на закупецот во писмена форма, со препорачана поштенска пратка. 
Отказниот рок трае 30 дена.

Член 23

Овој правилник влегува во сила и ќе се применува со денот на објавување во Службен весник на Република Македонија.

Член 24

Со влегувањето во сила на овој правилник престанува да важи Правилникот бр. 02 – 4616/1 од 18.09.2001 година.

Бр. 02-2127/1                                                             ПРЕТСЕДАТЕЛ НА УПРАВЕН ОДБОР,
Скопје, 30 март 2011 година                                                    Ацо Стојанов

